TAJUK KHUTBAH JUMAAT

Siri: 2/2025

MENYAMBUT TAHUN BARU,
MENJADI INSAN YANG LEBIH BAIK

10 Januari 2025
Bersamaan

10 Rejab 1446

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Sidang Jumaat yang dimuliakan Allah,

Segala puji serta syukur, kita panjatkan kepada Allah SWT atas nikmatNya,
sehingga kita dapat berkumpul, melaksanakan kewajiban kita pada hari
yang penuh berkat ini. Khatib menyeru kepada jamaah sekalian dan
khususnya untuk diri khatib sendiri, marilah sama-sama kita menjaga nilai
takwa yang ada dalam diri kita, berusaha bersungguh-sungguh untuk
meningkatkannya. Kerana, dengan adanya takwa dalam diri, Allah akan
membukakan pintu rezeki, serta jalan kemudahan kepada setiap masalah

hidup yang kita hadapi.
Tajuk Khutbah pada hari ini ialah:

MENYAMBUT TAHUN BARU, MENJADI INSAN YANG LEBIH BAIK



Sempena ketibaan tahun 2025 ini, marilah kita merenung sejenak, apakah
tahun lalu kita telah lalui dengan penuh kebaikan dan takwa serta sejauh
manakah bertambahnya amal ibadah kita? Apakah hubungan kita dengan
orang sekeliling kita semakin erat atau sebaliknya? Begitu juga hubungan

kita dengan Allah SWT, Pemilik Alam yang luas ini.

Pada awal tahun, sebaiknya setiap muslim perlu merancang dan menanam
azam baru yang akan dilakukan. Bagaimana dengan urusan ibadah solat?
Bagaimana dengan sedekah dan infag? Bagaimana dengan kualiti kerja?
Dan tanggungjawab-tanggungjawab lain dalam kehidupan? Semoga ianya
dapat dilaksanakan dengan lebih baik berbanding dengan tahun-tahun

sebelumnya.

Jamaah yang dirahmati Allah,

Sebagai seorang muslim, kita perlu memperbaiki setiap perbuatan yang kita
lakukan, kerana semuanya akan dipertanggungjawabkan di akhirat nanti.
Jangan sampai kita lalai dan lupa, bahawa setelah kehidupan dunia, akan
ada pula kehidupan akhirat. Allah SWT berfirman dalam Al-Quran surah al-

Hasyr ayat 18:

Maksudnya: "Hai orang-orang yang beriman, bertakwalah kepada Allah dan
hendaklah setiap diri memperhatikan apa yang telah diperbuatnya untuk hari
esok (akhirat); dan bertakwalah kepada Allah, sesungguhnya Allah Maha

Mengetahui apa yang kamu kerjakan.



Marilah kita menghayati ayat yang dibacakan ini pada setiap waktu, untuk
memperbaiki diri kita selagi hayat dikandung badan. Bukan sekadar motivasi
yang diperlukan untuk membentuk peribadi yang lebih baik, bahkan kita
dituntut untuk bergerak dan melakukan perubahan sedikit demi sedikit

dengan usaha yang jelas dan istigamabh.
Sidang Jumaat yang berbahagia,

Berikut adalah beberapa saranan yang dapat dilakukan untuk memperbaiki
diri:

Pertama, niatkan diri kita untuk menjadi lebih baik bermula sekarang ini.
Dengan niat, seorang muslim dapat memelihara dan mengawal akan setiap
tujuan yang ingin dicapainya. Justeru, kehadiran tahun baru 2025 perlu
diinsafi dan dinekadkan untuk mengubah diri kepada hidup dan amalan yang
lebih baik, lagi diredhai oleh Allah.

Kedua, melakukan taubat atas maksiat atau kejahatan yang kita lakukan di
tahun lalu dan bersungguh-sungguh berusaha untuk tidak mengulanginya
pada tahun ini. Mungkin untuk bertaubat sahaja adalah hal yang tidak begitu
sukar, namun keazaman untuk tidak mengulanginya perlu kepada usaha
yang gigih dalam diri seorang muslim. Rasulullah SAW dalam sehari telah
melakukan taubat 100 kali, walaupun baginda sudah dijamin Syurga.

Baginda pernah bersabda:

Maksudnya: "Wahai sekalian manusia, bertaubatlah kepada Allah, kerana
sesungguhnya aku juga bertaubat kepadaNya sehari seratus kali.”

(Riwayat Imam Muslim)



Bagaimana kita melakukan taubat? Cubalah mengikut tahap-tahap yang
ringan dulu sesuai dengan kemampuan setiap Muslim. Pertama, niat untuk
meninggalkan perbuatan tersebut, kedua, memohon ampun kepada Allah
SWT atas perbuatan yang selayaknya tidak kita lakukan. Ketiga, keazaman
yang kuat untuk buat kebaikan dan tidak akan kembali lagi kepada amalan

maksiat atau dosa yang pernah dilakukan.

Bacalah lafaz-lafaz istighfar seperti “astagfirullahal ‘azim”, dan
seumpamanya. Lebih utama lagi, kita mengamalkan sayyidul istighfar yang

pernah Nabi SAW ajarkan:

Maksudnya: "Ya Allah, Engkau Tuhanku. Tiada tuhan yang disembah selain
Engkau. Engkau yang menciptakanku. Aku adalah hambaMu. Aku berada
dalam perintah dan janjiMu sekadar kemampuanku. Aku berlindung
kepadaMu dari kejahatan yang aku lakukan. KepadaMu, aku mengakui
segala nikmatMu kepadaku. Aku mengakui dosaku. Maka itu, ampunilah

dosaku. Sesungguhnya tiada yang mengampuni dosa selain Engkau."

Sidang Jumaat yang dirahmati Allah Sekalian,

Langkah ketiga yang kita mampu lakukan bagi memperbaiki diri ialah
mensyukuri segala nikmat yang telah Allah SWT limpahkan kepada kita,
khususnya nikmat Islam, iman, nikmat ketaatan dan ibadah yang dapat kita
jalankan selama ini atas sebab adanya rahmat dan taufik daripada Allah
SWT.



Semoga kita dapat mempersiapkan diri untuk menjadi lebih baik dan lebih
soleh berbanding tahun-tahun sebelumnya. Semoga beberapa saranan
yang telah disampaikan dapat sama-sama kita laksanakan. Janganlah
menunda-nunda diri untuk melakukan kebaikan. Sesungguhnya, orang yang
paling baik di sisi Allah adalah orang yang paling bermanfaat hidupnya

kepada manusia lain.

Maksudnya: Demi masa, Sesungguhnya manusia itu dalam kerugian.
Kecuali orang-orang yang beriman dan beramal salih, dan mereka pula

berpesan-pesan dengan kebenaran serta berpesan-pesan dengan sabar.

(Surah al-Asr: Ayat 1-3)

Kehidupan di dunia ini perlu kepada interaksi antara satu sama lain. Tidak
ada orang yang mampu mengurus kehidupan tanpa penglibatan orang lain.
ltulah sunnatullah dalam kehidupan. Justeru, pereratkanlah hubungan
sesama manusia dengan saling menghormati, sayang menyayangi dan
bantu-membantu antara satu sama lain. Mudah-mudahan kesatuan umat

Islam akan lebih kukuh dan kesejahteraan akan dapat dikecapi bersama.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,

Teguhkanlah Iman kami dalam menempuh segala mehnah dan ujianMu,
Kekalkanlah keamanan, keselamatan dan kesejahteraan kepada negara
kami Malaysia dan negeri kami Terengganu Darul Iman, Jadikan negeri kami
ini negeri yang aman. Jauhi negeri kami daripada sebarang musibah,

perpecahan dan huru hara.

Ya Allah,

Cemerlangkanlah pendidikan anak-anak kami, Tambahkanlah ilmu yang
bermanfaat kepada mereka, suburkanlah jiwa mereka dengan akhlak yang
mulia dan terpuji, Jadikanlah anak-anak kami pemimpin dalam kalangan

orang yang bertakwa.

Ya Allah,

Anugerahilah keberkatan kepada para pembayar zakat dan pewakaf
MAIDAM. Semoga Allah SWT mengurniakan ganjaran ke atas apa yang
diberikan dan memberi keberkatan ke atas harta yang berbaki.



Ya Allah,

Anugerahkan pertolongan dan bantuanMu untuk saudara kami di palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi baitul maqdis dan seluruh

saudara kami disana.

Amiin amiiin Ya Rabbal alamin.

